
Sarasvati Stuti 2

సరస్వతీస్తుతిః ౨

ఓఙ్కార ఆరిప్సితకార్యసిద్ధేర్బుద్ధేః   ప్రచారాయ  పరః ప్రకారః  ।
నిర్ధూతతత్తద్విషయప్రమాదః   శ్రీశారదాయా  జయతి ప్రసాదః  ॥ ౧॥
హ్రీతేవ యాం వీక్ష్య ముఖే మురారేరురఃస్థితా  శ్రీర్భ్రమతే  జగత్సు ।
సరస్వతీ సా స్వత ఏవ తుష్ట్యా  విచారహేతోశ్చిరమావిరాస్తామ్ ॥౨॥
ఐశ్వర్యబీజం పరమేశ్వరస్య విశ్వైకకర్తుస్తమసాం   విఘాతి ।
వాగ్దైవతం  వాఙ్మనసాతిగం తత్ పరం మహో మే స్ఫురతాం పురస్తాత్ ॥ ౩॥
హ్రీతే  ఇవాఽస్తాం విభవేన యస్యా ఇచ్ఛాక్రియే  నిత్యమనుప్రవృత్తే   ।
తత్తత్స్వరూపప్రతిపత్తిహేతుః  సా జ్ఞానశక్తిర్మయి   సన్నిధత్తామ్ ॥ ౪॥
ఓఙ్కార ఏవాభిత ఆత్తశక్తిర్యద్బీజమన్తర్ధృతివద్విభాతి   ।
ఉద్భిద్య చిత్తే స్వరసేన సిక్తా సా వాగ్లతా  మే ఫలతాదఽభీష్టమ్  ॥ ౫॥
సర్వః ప్రపఞ్చస్త్రిజగద్విధాతుర్వినా   యదాభాసమఽసన్నివాఽస్తే ।
సారస్వతం తత్పరమం మహో మే హృద్వ్యోమగం సన్తమసం హినస్తు ॥౬॥
రక్షాతిరూక్షా భ్రమరాక్షసేభ్యః  శిక్షాధిగన్తుం పరమార్థతత్త్వమ్  ।
భిక్షాపరానన్దమయీహ  సాక్షాత్సా ఖ్యాతిమాయాతు సరస్వతీ మే ॥ ౭॥
స్వచ్ఛీకృతే యచ్చరణాబ్జరేణువిమర్శనైర్హృన్ముకురే    విభాతి ।
సత్సమ్ముఖీనం ఖలు సర్వతత్త్వం సరస్వతీ శాశ్వతమావిరాస్తామ్ ॥౮॥
తైస్తైరనేకైః    కవితా సఖేలమఽనేలమూకైరపి  యత్ప్రపద్యే ।
తద్వైభవం  యత్సురసస్య సైషా  వాగ్దేవతా  దర్శయతాద్విమర్శాన్ ॥౯॥
నశ్యన్తి  యద్ధ్యానవశాదవిద్యా  విద్యాఽనవద్యా ప్రతిభాతి  సద్యః ।
ఉద్ద్యోతయన్తీ  హృదయం మదీయం సరస్వతీ శాశ్వతమావిరాస్తామ్ ॥ ౧౦॥
(౧)మస్తూపమా వస్తుస్వధా కిమస్తు సచేతసాం చర్వితయద్రసానామ్  ।
సరస్వతీ సా స్వరసార్పణేన స్వతశ్చిరం తర్పయతాం గిరం మే ॥ ౧౧॥

ఓఙ్కారయుగ్మం వృతివద్బహిస్తద్యస్యా హి మాయాద్వితయం తథాన్తః ।
వాగ్దేవతా  సా ఫలతాదభీష్టం  సంసేవితా కల్పలతా బుధానామ్ ॥ ౧౨॥
సన్మానసాబ్జస్థితిరఽక్షమాలావిద్యాసుధాకుమ్భవిపఞ్చిపాణిః   ।
చన్ద్రావతంసాఽవతు  హంసయానామూర్తాప్యమూర్తా చ సరస్వతీ నః ॥ ౧౩॥
వాచ్యాని సాక్షాదిహ వాచకేషు సఙ్కేతయన్తీమభిధానవృత్తిమ్ ।
బిభర్తియా పుస్తకసత్స్వరూపాం పునాతు సా వాఙ్మయదేవతాఽస్మాన్ ॥ ౧౪॥
ప్రయోజనాద్రూఢివశాచ్చ   లోకే ద్విస్తత్త్వతారాః  పరివర్తయన్తీ ।
యాలక్షణాం ధారయతేఽక్షమాలామిపాద(౨)హం నౌమి సరస్వతీం తామ్ ॥ ౧౫॥
పదైరసఙ్కేతమఽలక్ష్యమేవం  సంవ్యఞ్జయన్తీం  కిమపి స్వరేణ ।
Footnote

౧ మణ్డం  దధిభవం మస్త్విత్యమరః ।
౨ దఽసౌ పాతు సరస్వతీ నః ఇత్యపి పాఠః ।

యావ్యఞ్జనామేవ  విపఞ్చిరూపాం బిభర్తి తాం నౌమి గిరామధీశీమ్ ॥ ౧౬॥
శతైః  శ్రుతీనాం  పథిభిర్ధ్వనన్తీం   గీతార్థసారోపనిషద్రహస్యమ్   ।
అధ్యాత్మవిద్యామివ వాదయన్తీం వీణాం భవేన్మే శరణాయ వాణీ ॥ ౧౭॥
యాసచ్చిదానన్దరసైకసారం   కరే సుధాకుమ్భనిభాద్వహన్తీ ।
విశ్వేశ్వరం సిఞ్చతి సప్రపఞ్చం  సరస్వతీ సాఽఞ్చతు మే హృదబ్జమ్  ॥ ౧౮॥
హంసః సదాఽనాహతనాదరూపాదుద్గత్వరో యాం వహతి స్వపక్షైః ।
వాగ్వాదినీ సా నిజపాదపద్మధూలీభరైర్భూషయతాం  మనో మే ॥ ౧౯॥
బ్రహ్మోదయస్థానమనాదిసిద్ధం    పద్మం లసత్కేసరసౌరభాఢ్యమ్ ।
యస్యా నివాసోస్తి సరస్వతీ సా స్వతః స్రుతైః   సిఞ్చతు చిద్రసైర్మామ్   ॥౨౦॥
మేధాదయోయత్పరివారభూతా బ్రహ్మాదిసేవ్యా  నిజకార్యసిద్ధ్యై  ।
విశ్వేశ్వరీ సా స్వరసప్రవాహైః   సరస్వతీ సిఞ్చతు హృత్సరోజమ్ ॥౨౧॥
సఞ్జీవనార్థం   జగతాం సుధాంశుకలాం కిరీటే కలయా బిభర్తి ।
హృతాన్ధకారా  కరుణాకటాక్షైః ప్రత్యక్షలక్ష్యాఽస్తు  సరస్వతీ సా ॥౨౨॥
ఇతి శ్రీమదారాధ్యతమరాజానకాఽఽనన్దకృతం   సరస్వతీస్తోత్రమ్  ।

